
Aatsitassat pillugit ingerlatallu tamatumunnga pingaarutillit pillugit inatsisartut 

inatsisaata (aatsitassanut ikummatissanullu inatsit) allanngortinneqarnera pillugu 

Inatsisartut inatsisaat (Aatsitassanut Ikummatissanullu Aqutsisoqarfik aamma 

Aatsitassanik Suliassaqarfinnut Avatangiisinut Aqutsisoqarfik pillugit aalajangersakkat 

atorunnaarsinneqarnerat)  

(Inuussutissarsiornermut, Aatsitassanut, Nukissiutinut, Inatsisit Atuutsinneqarnerannut 

Naligiissitaanermullu Naalakkersuisoq) 

 

Aappassaaneerneqarnera 

 

Siulittaasoq qujanaq.  

 

Uggornaqaaq 

 

Eqiterineq qulaaniillu aqutsineq toqqarneqarpoq. 

Nakkutiginnittussat arlaannaannulluunniit attuumassuteqanngitsut piiarneqalerput. 

 

Siunnersuut imm. 23-ip  tassa siunertaa. 

 

Pissaanermik eqiterineq sutigut tamatigut ingerlallugu Naalakkersuisut nunarput 

ineriartortinniarsarivaat.  

 

Aatsitassarsiorneq ineriartortinneqalerpoq Kalaallit pilliutigalugit. 

Kalaallit pisinnaatitaaffii Nunap inoqqaaviusutut, timitalersorneqanngillat, tassa 

qimavinneqarput.  

 

ILO-169, Nunat tamalaat akornanni isumaqatigiissutit ilaasa, Kunngeqarfimmi Nunatsinnilu 

atuuttoq, imaluunniit atuuttussaagaluartoq, tassami timitalersorneqannginnami – taanna 

malinneqanngilaq. Timitalersorneqanngilaq. Timitalersorneqartuuppat nunatsinni 

aatsitassarsiorneq Kalaallit iluaqutigisinnaassagaluarpaat.  

 

Massakkut nunaqavissuunngitsut aatsitassarsiorlutik aallartisaasinnaapput aatsitassagut 

iluanaarutigalugit. ”Orsugiaq”-tut pisoqaqqilertoorunarpasippoq. 

Siunnersuutit siullermeerneranni maluginiaqquarput una: Siunnersuutit qulaaniit 

qiviaannaraanni, soorlulusooq Naalakkersuisut aatsitassarsiorneq piumanngikkaat. 

Soorlulusooqa aatsitassarsiorusunngitsut. 

 

Tassami siunnersuutit qiviaraanni aqutsisoqarfiit siunertaarutsinniaramikkit. 

 

Aqutsisoqarfiit isumaarutsinneqassapput. Aqutsisoqarfiit peerneqarunik Naalakkersuisut 

kisermaassilissapput. Inatsisitigut qulakkeerneqarunnaassapput. Naalakkersuisut nammineq 

toqqartalissavaat tamakkununnga sulisussat. Aqutsisoqarfeqarunnaassaaq oqartussaasumik.   

 

Oqartussaasut arlaannaannulluunniit attuumassuteqanngitsut Inatsisitigut piilerpaat!  

 

Aatsitassanut Ikummatissanullu Aqutsisoqarfik peereerpaat, tamanna takuneqarsinnaavoq 

isumaliutissiissuummi.  

 

Ersareqaaq – Naalakkersuisut eqiterillutik aallartereerput. 

 

Pissaaneq tamaat tiguaat kisiartaallutik aalajangiisinnaalerlutik. 

 

Eqiterineq qulakkeerinnittumik sipaarniarfeqanngitsoq. 

 

Allaffissornermut aningaasat tigummiinnalerpaat.  

Toqqaannaq aningaasanik sipaarnissamik koruuninnguamilluunnit ersarissumik 

taasaqanngillat.  

 

Naleqqamiit oqaatigivarput Naalakkersuisut aqutsisoqarfiit peerusukkunigit aningaasat 

tigussavagut inuiaqatigiinnullu tunniullugit.  

 

Tamatta nalunngilarput - aamma Naalakkersuisuniit nammineq oqarput - aningaasanik 

amigartugut! Nunatta karsia imaarutingajannikuuaat! Oqaatigineqaqattaarpoq 

allaffissornikillisaaneq anguniarneqartoq, kisianni timitalersorneqanngilaq! 

 

Nunat allat nunatsinnut tatiginninnerat innarlerneqalerpoq. Nunanit allaniit 

tatigineqassagaanni pingaaruteqarpoq aqutsisoqarfeqassalluni. Aqutsisoqarfiit 

arlaannaannulluunniit attuumassuteqanngitsut pingaaruteqarluinnarput 

aningaasaliisussaniit tatigineqassagaanni. Taamaammat killiffipput uggornartorujussuuvoq. 

Naleqqamiit akuerisinnanngilluinnarparput Naalakkersuisut aqutsisoqarfiit 

atorunnaarsileraat.  

Taakku aqutsisoqarfiit tassaapput oqartussaasut pingaarutillit arlaannaannulluunniit 

attuumassuteqanngitsut, nunanilu aatsitassarsiorfiusuni aaqqissuussaalluartuni 

nalinginnaasumik atuuttut. Naalakkersuisut suliassaqarfimmik taama pingaaruteqartigisumik 

qitiusumiit ingerlatsilernissaat qulaaniillu aqunnissaat isornartorsiorneqartariaqarpoq.  

 

Tassa Naalakkersuisut Oqartussaasut politikkikkut attuumassuteqanngitsut pingaarutillit 

atorunnaarsinniarpaat, taamaalillutillu aatsitassarsiorneq Aatsitassanut Naalakkersuisup 

toqqaannartumik aqutsilernissaa qulakkeerlugu. Pissaaneq tamaat tiguaat kisiartaallutik 

aalajangiisinnaalerniassagamik. 

 

Aqutsisoqarfinnut aningaasat qulakkeernikut nammineq ingerlatilertussaavaat. Tassa 

ersarippoq – Naalakkersuisut eqiteriniarput. Kisianni tassa eqiterineq qulakkeerinnittumik 

sipaarniarfeqanngitsoq. 

 

Aammattaaq isornartorsiortariaqarparput aatsitassanut inatsit allanngortinniarlugu 

aalajangertoqaraluartoq, aatsitassarsiornermut inatsisip kalaallinut pitsanngorsaalluni 

allannguuteqarsinnaanera eqqarsaatigineqanngilaq. 

 

Inatsit allanngortinniarnerani Kalaallit Nunaanni aatsitassarsioqatigiiffinni 

piginneqataanissamut ineriartortitsinissamullu kalaallit pitsaanerusumik atugaqarnissaat 

qulakkeerneqarsinnaagaluarpoq. Taannalu ujartorneqanngiivippoq.  

 

Tamanna Naleqqamiit akuerisinnaanngilluinnarparput.  

 

Taamatut oqaaseqarlunga Naleqqamiit siunnersuut imm. 23 itigartinneqarnissaannut 

innersuussuteqarnerput attapparput. 

 

Qujanaq. 


